6. La lavina da Rueras dils 6 da mars 1817

Igl onn 1816/17 ei buca mo stau in onn da forn e miseria per glieud e biestga; el ei era staus in onn da
sgarschurs e pitgiras per diember vitgs e cuntradas da nossa tiara, oravontut pil vitg Rueras, che veva
tuttavia buc aunc emblidau la catastrofa da 1749.

Dapi ils 20 da fevrer vev'ei neviu quei onn stratscha e stratscha tut en ina tratga, entochen ils 6 da
mars. E sco pader Placi a Spescha raquenta en in artechel, screts per la ,,Churer Zeitung" (nr. 21 dils 14
da mars), havev' ins pli che 15 dis buca viu ina solia ga in tac blau en tschiel. Las casas erien svanidas
talmein ella nevada, ch'ins vesevi mo pli ils spitgs da quellas ed auter lidinuot; ils tetgs sesfraccavien
sut la pesanca dalla neiv e da vias e vials, punts e piogns negin fastitg pli! lls vitgs ed uclauns eran
isolai da tutta communicaziun cul mund.

A Rueras temevan ins sin tremblar. Scochemai tschenau quella sera, las biaras famiglias eran
seradunadas en stiva entuorn la meisa sut il crucifix ed havevan entschiet il rusari per las paupras
olmas. Mo prendei mira! Exact a mesa las nov, il mument che pli che la mesadad dil vitg recitava
I'oraziun dalla sera, dat ei ina rumplanada che fa stremblar la tiara - epi suondan aunc pliras da
quellas, accumpignadas da stermentusas buffadas - e la disgrazia ei fatga! Circa la mesadad dallas
casas dil vitg ein satradas e la cozza-neiv, che schai sin quella profunda freida fossa, tonscha entochen
sil spitg dil clutger-baselgia. La lavina veva priu si'entschatta bunamein sisum il Pez Ner, veva scarpau
si in toc dil glatscher, raffond cun ella la horrenta nevada dall'entira VVal Milar, epi cuvretg cun tut il
ruasseivel vitg Rueras !

Dallas 47 persunas che la lavina veva sdrapau sut sias brauncas, ein 27 restadas mortas sil plaz; 19 han
pudiu ora sezzas en tutta desperaziun e la suletta (ina robusta matta), ch' ins ha excavau il davos aunc
viva, ha mo saviu prender penetienzia, epi murir. Sper quella era satraus in buobet da 12 onns, che ha
fatg oraziun cun ella duront 14 uras, epi eis el curdaus en profunda sien. lls umens che han cavau ed
anflau el, cartevan fermamein ch'el seigi morts. Sin el schischevan dus craps-pegna aunc tievis, che
vevan barschau malamein in bratsch al pauper pign, aschia ch' el senteva nuot pli da quel. Mo suenter
zaconts dis ha il bratsch puspei survegniu veta, il puls ha entschiet a dar - ed il pign ei mitschaus.

La mumma e duas soras dalla matta moribunda schischevan mo ton sc'in meter naven dad ella, stagn
mortas tuttas treis. La matta ha aunc saviu dir avon che murir: ell'hagi udiu dad ellas mo in per schems
e nuot pli. Ella habitaziun sura dalla medema casa sesanflava la mumma dil buob cul bratsch
smardigliau. Udend a vegnend la lavina, er'ella currida cun in pop sin bratsch d'ina combra en l'autra,
essend en ina da quellas aunc dus da ses buobs, in enta letg e I'auter en tgina. Domisdus, resp. tuts
treis ein vegni smaccai dalla neiv encunter la preit dalla combra e la mumma bunamein smadergliada
denter quaders e travs. Enaquella dat ei in ulteriur buf; els vegnan libers, sgolan si encunter il tetg,
dattan giu silla neiv ed ein ametsch - pertgei che quei davos buf veva stuschau en quei mument las
combras or el liber! La casa Caduff era satrada totalmein dalla lavina; il davos han ils cussadents d'ina
mesadad da quella (ils Caduffs) pudiu far vau si e da tgamin ora. L'autra mesadad dalla medema casa
encuntercomi, era sfraccada aschi manez e marsialas, ch'ins havess detg: zatgi hagi spons ina mahoia
zuplrins giun plaun! En in'autra casa, sentend a vegnend la lavina, han ins bess ils affons en camischa
dafiniastr'ora; els ein fugi e mitschai dalla mort, ch' era stada ualti filau sils calcogns!

Malgrad tutta tristezia havev'ei dau quella sera aunc beinenqual scena comica. Aschia ha pader Baseli
Berther raquintau ina ga a mi, che cura ch' ins hagi cavau ora si‘onda Barla Catrina Schmed, seduvravi
in um stermentus e miravi nuota nua ch'el devi cun siu fassuir. Siu cumpogn fa attents el e di : ,,Fai
adatg, zacherblé!" E I'auter sissu: ,Morta s'ella tuttina!" - In auter eri sedestadaus per giu Plaun da
pors (toccun plinengiu!). E cura ch'el ei vonzeivi vegnius si el vitg tier tschels, hagien ei emprau el:

. Tgei has e tar-tgau cu tge te ais sedestadaus ?" - ,,Oh, nuet. Il plé mal stund ju tg' ju a anflau mu la
tgamischa ed in cazé!" E sissu ina risada entuorn entuorn..

Mo survesend I'entira disgrazia, ha ei scatschau il rir: 27 persunas mortas; 9 casas, 5 mulins ed ina
resgia sfraccai empaglia. Da 43 armauls han ins aunc pudiu excavar 16 ed in cavagl vivs; dallas
numerusas cauras e nuorsas eran pli che la mesadad smardegliadas. La lavina ei ida tocca Rein e perfin
semenada suenter I'aua en. Pader Placi fa la remarca en in da ses manuscrets, nua ch'el descriva la
lavina, che dallas 30 casas da Rueras seigien mo 4 segiras dalla lavina.

Per cumpletar e terminar la descripziun dalla lavina da Rueras dils 6 da mars 1817, laschel jeu suandar
cheu duas interessantissimas brevs, che pertuccan quella disgrazia e ch'ein senza dubi las meglieras

fontaunas. L'emprema ei ina brev dil caplon da Rueras adressada al caplon da Selva. Igl original dalla
copia da quella, che sesanfla (la copia) oz ella biblioteca romontscha a Mustér, era aunc 1923 (tenor
notizia da pader Baseli Berther!) en mauns da sgr. Gion Antoni Peder a Selva, ed ei adressada :

»Agli Sigr. Sur Pieder a Selva."”
Quella secloma:

Dilectissim Sigr Confrar !

»Roeras ils 12 da Marz 1817

Manus Domini tetigit il Vig Roeras. Giefia vargada ils 6 de Martz mesa las nof della Sera ha Diaus
entras et cun la Lavina, chei vegnida ord della Vall Milla, ruta enasisum il glatscher de nossa Dunaun,
mess sut e schmacau 27 persunas. 17 grondas communicadas, e 10 affons buca pervergiai, las qualas
en: Paul Giusep de Salins cun sia Duna e 3 affons, in era pervergiaus; Duna dil Domeni cun 3 affons, in
era pervergiaus; Brida della Nescha cun siu Feigl cheran i vi tier il Paul de Salins cun rucha per mirar
ora ina vacca che veva de far vadi; Duna dil Rest Caveng cun 2 affons; las 4 Michelas tuttas; la Rosa
han ei gliauter di cavau ora chella fuva aung viva, aber en valsen de 2 uras ha era stoviu morir, muort
las stremblidas chei han stoviu far de cavar ora cun tagliar entocs la lena, chera sur ella en per puder
tier; in affon dil Str. Plazi ; in auter affon dil Str. Plazi, miu figliol, era sut sper la Rosa, ei vegnius
cavaus ora vifs et ei aung ussa vifs, aber mal enpai, tut a frusta. Dapli en Schmacai Baba Cavorgia cun 3
affons; Giachen Ant. Durschei cun Sia Duna et Baba Peder . . .

IIs Cadufs en mitschai si dil Camin ora; quels dil Paul della pon cun Brida della Nescha et siu Feigl et
quels dil Dumeni cun sia sora Librata han ei nuota anflau aung ni speronza de saver anflar aung ussa;
ils auters havein nus satterau Domengia et oz dus affons. La casa dil Schimun ei schmacada en, aber la
glieud en mitschai; quella dils Cavorgias ei era schmacada et la glieut mitschai; quella dil Biscuolm ei
schmacada en in cantun e la glieut mitschai ; quella dil Str. Duri ha survegniu in stausch e quella dil
Str. Gion Rest curclada en entuorn cun lavina; la mia ei stada inviolada per ventira. Ei era
smanatschau ded ira tut, quei ch' era dadens la casa dil Scarvon Luccas. Fetschien las Messas per ils
Dischgratiai e fetschien dir paternos ils dadens, che Diaus fetschi gratia als Mazai e pertgiri e
schurmegi ils mitschai, ton tschau ora sco lau en. Nus essan aung tras ora el prigel et essen tuts fugi el
vig dadora. Jau sun ora si chil Scarvon Luccas a quartier, en bi e bien quartier. - -

Scret en prescha Lur Confrar Vigeli Venzin"

L' autra ei ina brev, scretta da Lucas Cavegn, Rueras; adressada ad in Christian de Curtins ,,Schweizer
Nebsternau, in Schweiganga (?)", che survegn las novas, che sia entira famiglia seigi morta sut la
lavina. Igl original da quella appartegn a frars Riedi-Giger, Rueras, ed ei vegnida copiada 1913 da
pader Baseli Berther e mess'en salv ella biblioteca romontscha dalla claustra da Mustér. Quella tuna
sco suonda, havend jeu midau empau la grafia e disligiau la suletta construcziun, che fa ora I'entira
brev.

»Tujetsch, ils 14 da mars 1817.

Jeu stoi a Vus far de saver trestas novas, las qualas ein daventadas cul vitg Rueras, ch'ei corcolaus in
ton dalla lavina. Nov casas ein tut a frusta. La dunna dil Dumeni e la Librata e 3 affons; il Paul e sia
dunna e ses 3 affons; e la Brida Berther e siu mat eran tuts en casa ed ein era morts. Vossa dunna
Mariurschla e vos 2 affons ein era morts ella lavina e zuar smaccai enta letg. La lavina ei vegnida ils 6
de mars allas 8 uras de notg. Als Caduffs ha la lavina tschinclau en la casa, mo tuts pudiu ora. Las
Mihelas ein tuttas 4 mortas e tschels ein mitschai. Gion Ludivic era buc en casa; mo la dunna e 3 affons
ein morts. La casa dil Crest ei era ida e Giachen Antoni, la dunna e la Baba ein era morts. Il Tschimun e
sia dunna e ses affons, il Martin Grisch e siu fegl e la Brida han pudiu fugir en camischa. Igl assistent
Schmed e sia dunna han era pudiu fugir; ses 5 affons ein vegni sut la lavina, mo alla finala tuts

mitschai . . . Giachen Andriu e sia dunna han era pudiu fugir. La lavina ei vegnida ord la Val Milar e la
Pulanera e leu si eis ei aunc neiv ault sco la baselgia; ei va mai o tut, tutta stad bucl Vossa vacca ei era
mazzada ella lavina. Mei han ei curnmandau ugau sin Vies fatg. Il clavau e la casa ein tut en tocs. Per
vid stad hai jeu schon clavau de metter en Vies fretg. Jeu sai pauc co cussegliar de far a da Vus; igl ei
mal far. Il Vigieli ha detg, ch' el cussegliassi de buca vegnir si, pertgei ch' igl ei ina tala miseria e strusch

de puder viver; tonaton, jeu sai nuota tgei jeu dueigi dir: Fagei grad sco Vus leis; sco jeu sai, vi jeu far,
ei stat tut en Vossa libertad. Ella havein nus anflau ualti gleiti, ils affons era. Quels dil Paul e dil
Dumeni han ei buc anflau ed anflan probabel era buc tochen il matg. Il mulin dil Dumeni e nies falun;
ils dus clavaus e la casa dil Paul; il mulin dil Giachen Schmed ed il mulin dil Biscuolm ed il clavau dil
Lélla san ins anflar gnanc in zulprin. Las messas per Vossa dunna han ei fatg; miu cordial salid a Vus
ed a vossa feglia. Il meglier eis ei de dir paternos e remetter tut ei maun de Diu. Vossa dunna veva ni
da beiber ni da magliar; ella veva zun nuot e spitgava vess sin daners, ch' ella havess de viver. Ella veva
fatg empristar Str. Placi ina curtauna graun e daners ed era cumprau 3 curtaunas graun. Quei ei iu a
piarder ed hai buca de turnar ed ei spetgan vess.

Luccas Caveng."

